
... gf1aJl-Belt ta~ Sa.n Ġvvann 

Metajien u l-mara ġejna noqgħodu San Ġwann kważi ħamsin sena ilu, sibna raħal kwiet 
u xi ftit mitluq u primittiv. Ma kienx hawn aktar minn 2,400 ruħ, nies li ħafna minnhom 
kienu tgħammdu jew Birkirkara jew San Ġiljan. Kienu jħarsu lejna bħala "s-sinjuri" għax 
quddiem id-djar tagħna kellna ġnien żgħir. Kien hemm min jiġi u jaqta' l-fjuri u anke jġorr 
miegħu xi waħda mill-qsari! Iżda konna moqdijin tajjeb għax spiss kienu jħabbtulna fuq 
il-bieb biex ibiegħulna l-ħaxix u l-frott frisk, il-bajd u l-ġbejniet, it-tiġieġ u l-fniek. Kienu 
jiġu anke bil-karettun u ż-żiemel, iżda malajr indunajna li meta nixtru mill-karettuni fi Triq 
Tal-Mensija, l-affarijiet kienu irħas. 

Kien għad hawn ħafna rziezet u anke 
siġar u kont tara l-baqar u l-mogħoż jirgħu 
fi-għelieqi. Ħwienet kien hawn ftit li xejn u 
kollha fi Triq in-Naxxar. Kien hawn spiżerija 
waħda u ħanut wieħed fejn tista' tieħu ftit te 
jew kafe. L-għassa tal-pulizija aktar magħluqa 
milli miftuħa u biex tagħmel rapport kellek 
tinżel San Ġiljan jew Birkirkara. It-tfal kienu 
jilagħbu fit-toroq għax ma kellhom imkien 
fejn jagħmlu logħba futbol ħlief l-għalqa ta' 
quddiem il-knisja. It-toroq kienu ħżiena, xi 
wħud minnhom bla dawl i.: kulħadd għadu 
jinqeda bil-fosos. Biex immorru fit-triq 
prinċipali konna ngħaddu minn fuq il-ħamrija 
jew fit-tajn meta tagħmel ix-xita. Kienet 
l-ewwel darba li xtrajt u bdejt nilbes il-boots. 

Kien pjaċir għalina li nniżżlu t-tfal tagħna 
f'Wied Għomor għall-passiġġata ta' nhar ta' 
Ħadd. Konna ninżlu mill-mogħdija li tibda 
minn Triq il-Pellikan u nibqgħu sejrin sal
Balluta. Kien wied sabiħ, kollu siġar u ħaxix 
fejn konna nqattgħu s-sigħat. 

Tkellimna mal-Kappillan Leopoldo u ma domniex ma waqqafna Kumitat Ċiviku biex 
nieħdu ħsieb l-infrastruttura tal-lokal tagħna- it-toroq, il-bankini, id-dwal, il-ġbir taż-żibel, 

il-karozzi tal-linja. Konna niltaqgħu l-kunvent b'mod regolari, niddiskutu u niktbu lill
ministeri differenti dwar dak li kellu bżonn isir. Iżda ftit kienu jagħtu kasna għax kienu 
jgħidulna li ma konniex eletti b'mod demokratiku. Konna erba' min-nies li xtaqu jtejbu 
l-lokal. Bis-suġġeriment tal-Kappillan tlabna l-awtoritajiet biex isem il-lokal isir San Ġwann 
għall-kappella ta' San Ġwann tal-Għargħar li kienet tintuża b'mod regolari qabel inbniet il
knisja parrokkjali. L-isem ingħata uffiċjalment fit-3 ta' Diċembru 1972. 

Sadattant, il-familji 
min-naħat differenti 
ta' Malta bdew kull 
ma jmur jiżdiedu meta 
l-gvern qabad jibni 
l-appartamenti. Bdew 
jonqsu l-għelieqi u 
l-irziezet u jiżdied il
bini kullimkien. Meta 
fl-1967 il-popolazzjoni 
kienet tgħodd ftit iżjed 
minn elfejn ruħ, fl-1985 
din telgħet għal 8 ,000. 
Bdew jinbnew il-vilel 
fil-Kappara fil-Lvant 
tal-lokal u fin-naħa ta' Sant Andrija, u bdiet tinbena ż-żona magħrufa bħala Ta' Żwejt fil
Punent bil-bini tad-djar u l-appartament tal-gvern. Meta qabel kellna biss lil Dr. Zarb biex 
jieħu ħsieb saħħitna, issa beda jkollna minn fejn nagħżlu. Fi ftit snin, ir-raħal sar belt. 

Il-Kunsilli Lokali bdew fl-1994 u jien rajtha bħala okkażjoni tajba biex San Ġwann ikun 
jista' jibda jieħu r-ruħ u kont minn tal-ewwel li ħriġt bħala kandidat. Kelli ndur kważi San 
Ġwann kollu biex ngħid lin-nies li kunjomi ma kienx Fenech Adami! Fl-ewwel Kunsill 
jiena ġibt 433 vot u ġejt elett Sindku, fit-tieni Kunsill tal-1997 ġibt 633 u fit-tielet Kunsill 
tal-2000 ġibt 559. Sar ħafna xogħol produttiv mill-Kunsilli u l-lokal mexa ħafna 'l quddiem. 
Saru proġetti ġodda bl-għajnuna tal-gvern ċentrali u San Ġwann beda jitnaddaf u jisbieħ. 

Il-kappella ta' Santa Margerita li kienet ilha s-snin imwaqqa' ġiet restawrata mill
gvern u fiha jien bdejt 
norganizza taħdidiet 

dwar l-istorja ta' 
San Ġwann u wirjiet 
differenti. Dawn it
taħdidiet jiena ġbarthom 
f'żewġ kotba għax 

ħassejt li n-nies tal-lokal 
ftit kienu jafu dwar 
l-istorja u l-kwantità 
ta' fdalijiet storiċi li 
għandna f' San Ġwann, 
fosthom il-Cart Ruts, 
Wied Għomor, iċ-

ċisterni Rumani , il-kastell ta' Lanzun, it-torri Ruman magħruf bħala Ta' Ċieda , ir-razzet 
Ta' Xindi, u oħrajn. Ftit nies ukoll kienu jafu kemm ir-raħal tagħna kien involut fil-ġlieda 
tal-Maltin kontra l-okkupazzjoni Franċiża . Irnexxieli wkoll nsemmi għadd ta' toroq li ma 
kienx għad kellhom isem, speċjalment fit-toroq f'Ta' Żwejt li jfakkru l-eroj Karkariżi li tilfu 
ħajjithom taħt is-suldati ta' Napuljun. 

Illum San Ġwann kiber sew b'madwar 180 triq u huwa mibni kollu fejn il-popolazzjoni 
telgħet għal 14,000. Il-ħwienet żdiedu kullimkien, minn spiżerija waħda għandna ħamsa, 
u b'qasam industrjali fin-Nofsinhar tal-lokalità. Triq in-Naxxar u Vjal ir-Riħan saru arterja 
prinċipali bejn in-Naxxar u San Ġiljan bi traffiku kbir għaddej il-ħin kollu. Meta qabel 
konna mmorru nixtru l-ħwejjeġ u ż-żraben mill-Belt u l-Ħamrun, illum insibu kollox hawn 
stess . 

San Ġwann sar ħaġa waħda ma' San Ġiljan, il-Gżira , is-Swieqi u Pembroke. Sirna qisna 
belt waħda . Huwa Wied Għomor li jifridna mill-bliet l-oħra u allaħares ma kienx hu. Huwa 
l-pulmun aħdar li jipproteġina mill-istorbju, it-toroq, il-karozzi u d-dħaħen. Sfortunatament, 
dik il -mogħdija li tagħti għalih twessgħet u saret triq perikoluża li minnha jgħaddu kwantità 
kbir ta' karozzi ta' dawk li joqgħodu s-Swieqi u Pembroke. Daqshekk inżilna fil-wied iżda 
xorta waħda rridu nibżgħu għalih għax jekk ikompli jinbena se nsibu ruħna f ' geġwiġija ta' 
bini u konkos. 

Tewmi 
Garage 

Jonathan Micallef 

Auto Mechanic 

77, Triq in-Nassab 
Qormi 

Mob: 9945 8836 

Pups 'n' Stuff 
pet groomers 

15, Triq il-Fuxa 
San Ġwann 

Tel: 2137 7228 


